
Ежелгі қазақ жерін мекендеген бабаларымыздың дене тәрбиесі сол кездегі жаугершілік заманға байланысты жоғары деңгейде болғаны жайлы тарихи материалдарда көптеген деректер көрсетілген. Күштілік, төзімділік, ептілік пен икемділік, жылдамдық секілді дене қасиеттерін дамытатын сол кезеңдегі ойындар мен жаттығулардың маңызы зор еді. Қиыншылығымен бірге қуанышы да қатар жүрген ата-бабаларымыздың көшпелі өмір сүру салты жоғарыда көрсетілген қасиеттерді одан әрі жетілдірудің көп жолдары мен әдіс-тәсілдерін қарастырған. Қай жерде болмасын, әскери жаттығуларды ойынға айналдыруға құмар жауынгерлердің арқасында «Көкпар», «Күміс алу», «Қыз қуу» секілді ат ойындарының, сонымен қатар, ақыл-ой мен зеректікті дамытатын «Тоғызқұмалақ» және басқа да ойындардың шыққанын тарихтан жақсы білеміз.
Қазақ халқы көнеден бері келе жатқан материалдық мұраларға қоса мәдени қазыналарға да аса бай халықтардың бірі. Сондай дүниелер қатарына ұлттық ойындар жатады. Ойын барысында бала өзінің назарын қимылды орындау әдісіне емес, мақсатқа жетуге аударады. Ол ойын шартына бейімделіп, ептілік көрсетіп, сол арқылы қимылды жетілдіріп, мақсатты әрекет етеді. Балалар ойын арқылы шынығып, өзінің бойындағы табиғи дарынын шыңдай түседі. Ойынға халық ерекше мән берген. Сондықтан, халық оған тек ойын-сауық, көңіл көтеретін орын деп қана қарамаған. Ең бастысы – ел қорғауға қабілетті болашақ қайраткер болсын, батыр болсын, өзінің осы қабілетін шаршы топтың алдында, баршаға тең еркін бәсекеде жеңіп алуға тиіс болған. Сондай-ақ, талапты жас ойын өнеріне жасы үлкен, танымал ұстаздан үйреніп, жаттығатынын, аянбай тер төгетінін байқаймыз. Ұлттық қимыл-қозғалыс ойындары осылайша атадан балаға, үлкеннен кішіге мұра болып жалғасып, халықтың дәстүрлі шаруашылық, мәдени, өнер тіршілігінің жиынтық бейнесі де, көрінісі де болған. Ойын өнер ретінде әдебиет пен мәдениеттің сан алуан түрлерімен қабысып, бірін-бірі толықтырып, байыта түседі. Өзінің өлең-жырларында халық ойынды тәрбие құралы деп танып, оның жастарды ойландырып, толғандыратын қасиеттерін аша түседі. Ойын тек жас адамның дене күш-қуатын молайтып, оны шапшаңдыққа, дәлдікке, ептілік пен икемділікке т.б. ғана тәрбиелеп қоймай, оның ақыл-ойының толысуына, есейіп өсуіне де пайдасын тигізеді. Күн сайын дүниеге келіп жататын сәбилердің қиялын қозғап, сезімдерін аялайтын, денеге қуат, жанға саулық беріп, рухани азық болатын да - осы қимыл-қозғалыс ойыны. Ұлттық қимыл-қозғалыс ойындардың сауықтыру, тәрбиелеу және білім берудегі маңызы сан-салалы, бірақ оны іске асыру үшін мұғалімнің шығармашылық көзқарасы және педагогикалық шеберлігі қажет.
Қазақтың ұлттық ойындарының көбі дер кезінде қағаз бетіне түсіп үлгермегендіктен, бүгін ұмыт болған. Сәбит Мұқанов өзінің «Өмір мектебі» атты мемуарлық еңбегінде ертеректе «Орда» атты асық ойыны болғанын бірнеше рет атап өтеді. Б.Төтенаев «Қазақтың ұлт ойындары» деген кітапшасында аты ғана сақталып қалған маңызды ойындардың ішінде «Абайдың алты алашы» атты ойынды атап көрсеткен. Дер кезінде қағаз бетіне түспей, жинаушылардың көзінен таса қалған ойындар еліміздің кез-келген аймақтарында халық арасында әлі де көптеп кездеседі. Солардың арасында «Сары ұлан», «Сарыала қаз», «Ақ аю», «Ағызбақ», «Бақай пісті», «Жылмаң», «Топай» т.б. ойындар бар. Дегенмен халық ойынының неше алуан түрлерін туғызып қана қойған жоқ, соны іс-жүзінде қолданып, оның тәрбиелік, білімдік жақтарын да көре білді.
Кез-келген мемлекеттің әскери күші осал болса, сол мемлекет уақыт өте келе өзінен күшті, қуатты державаның қол астына өтіп, тәуелді болады, бұл – адамзат тарихының пайда болғанынан бері келе жатқан, талай рет дәлелденген тарихи шындық. Күш-ерік өзінен өзі келмейді, оны қажырлы еңбек, жаттықтыру, тер төгіп, мақсатқа ұмтылу арқылы тәрбиелейді. Спорттың кез-келген түрлерінде жаттықтырудың маңызы зор. Бірақ, қандай да болмасын, жаттықтыруда жастарды тек техникалық-тактикалық тұрғыда жалаң дайындай берген көп нәтиже бермейді. Ірі жарыстарда жеңіске жеткен спортшылардың басым көпшілігінен жеңіске жету себебін сұрағанда, барлығы дерлік: «Бойымды шарпыған ұлттық намыс пен қайраттылықтың, ержүректіліктің арқасында жеңіске жеттік», - деген сөздері бар. Сондықтан, әрбір дене шынықтыру пәні мұғалімі өздерінің сабақтарында дене қасиеттерімен қатар, рухани-патриоттық тәрбие жұмыстарын да жүргізгені абзал.
Алға қойылған мақсатқа жету үшін, халқымыздың денінің саулығы, салауатты өмір сүру салты басты назарда болуы керек. Елімізде бұған жету үшін барлық жағдайлар қарастырылған. Жастарды ұлттық рухта тәрбиелеудің маңызы – дене шынықтыру мұғалімдерінің дене тәрбиесі сабақтарында ұлттық ойындарды классикалық спорт түрлері секілді, міндетті түрде өтуге күш салуында. Себебі, бұрындары республикадағы дене шынықтыру саласында қызмет ететін мамандардың көпшілігі берілген бағдарламадан ауытқығысы келмейді. Осының әсерінен, жастар арасында көптеген ұлттық ойындар беймәлім немесе күнделікті көріп жүрген ат спортын ғана, оның өзінде ауылдық жастар болмаса, қалада өскен жастардың біле беруі неғайбіл. Себебі, қалада оны үйретуге көбінде ынта жоқ болатын.
Тек «Ұлттық дене тәрбиесі ғылыми - практикалық орталығы» мамандарының пәрменімен ғана, соңғы жылдары ұлттық ойындар мектеп бағдарламасының сағаттар торында міндетті түрде өтілетін спорт бөлімі ретінде оқу бағдарламалары мен оқу жоспарларына енуде. Сондықтан, жалпы білім беретін орта мектептер мен басқа да оқу орындарының дене шынықтыру бағдарламаларында ұлттық ойындарға бөлінетін сағаттар санын көбейтсе нұр үстіне нұр болар еді деп талай ұлтжанды мамандар ел назарына ұсынып жүр.
Көрнекі жазушысы Болат Жандарбеков «Томирис патшайым» романында Парсы патшасы Кирге сәлемдесуге келген Сақ жауынгері Рүстем батыр Парсы әскерлерінің кезекті жеңісін тойлап жатқанда үстінен түскенін жазады. Рүстем батыр өзінің әскери өнерін көрсетіп, бір мезгілде ұшырылған 4 бөденені де садақпен атып түсіреді. Алаңда тұрған халық пен сарбаздар да, Кир патшаның өзі де Рүстем батырдың мергендігіне тәнті болып, бар құрметін жасайды. Осындай жауынгерлік рухы күшті, қайтпас та қайсар бабаларымыздың ұрпақтары, біз, қазақ елінің абыройы мен даңқын одан әрі арттыра беруіміз керек. Қаншама болып жатқан нәубеттерді басынан өткерген қайсар халқымыздың арманы тәуелсіз Ел болу еді. Сол тәуелсіздікке де қол жеткіздік. Ендігі міндет – азаттығымызды ардақтап, тәуелсіздігімізді қадірлеп, озық елдердің қатарына қосылу. Қазақтың ұлттық ойындарының өскелең ұрпақтың рухани-патриоттық тәрбиесіндегі маңызы зор. Сондықтан да дене шынықтыру сабағындағы ұлттық ойындардың үлесін арттырып, сапасын жақсартуды бүгінгі күннің басты міндеті деп ойлаймын.



